4

Апелляция инстанциясида




Биринчи инстанцияда ишни кўришда

маърузачи: судья Т.Турсунов



раислик қилган судья – М.Абидов
ТОШКЕНТ ШАҲАР СУДИ, ЖИНОЯТ ИШЛАРИ БЎЙИЧА АПЕЛЛЯЦИЯ ИНСТАНЦИЯСИ СУДЛОВ ҲАЙЪАТИНИНГ

198-сонли А Ж Р И М И

2022 йил 17 февраль куни Тошкент шаҳар суди судлов ҳайъатининг апелляция инстанцияси ўз биносида, очиқ суд мажлисида, 

раислик қилувчи судья: Т.Турсунов, 

ҳайъат судьялари: М.Ахмедов ва Д.Дадахановадан иборат таркибда, Ж.Мингбаевнинг котиблигида, тарафлардан Тошкент шаҳар прокуратураси бўлим прокурори Х.Парпиев, судланувчи Ж.Тқўлврп ва унинг манфаатларини ҳимоя қилган адвокат Ф.Ураков иштирокида, ҳукмга нисбатан судланувчи Ж.Тқўлврп томонидан келтирилган апелляция шикоятлари асосида апелляция тартибида кўриб чиқиб, қуйидагиларни 

а н и қ л а д и:
Жиноят ишлари бўйича Яшнобод туман судининг 2021 йил 30 ноябрдаги ҳукмига кўра,

Тқўлврп Жқлдрвап Шқвопр 05.12.1995 йилда Наманган вилояти Учқўрғон туманида туғилган, миллати ўзбек, Ўзбекистон Республикаси фуқароси, маълумоти олий, оилали, уч нафар вояга етмаган фарзандлари бор, вақтинча ишсиз, муқаддам судланмаган, иш бўйича “муносиб хулқ атворда бўлиш ҳақидаги тилхат” эҳтиёт чораси қўлланилган, 
Ўзбекистон Республикаси ЖКнинг 2441-моддаси 3-қисми “г” банди билан ЖКнинг 57-моддасини қўллаб, 2 йил 6 ой озодликдан маҳрум қилиш жазоси тайинланган. 

Суднинг ҳукмига кўра, Ж.Тқўлврп, ўзининг динга бўлган қизиқиши замирида, интернет саҳифаларидан дастлабки диний билимларни олиб, диний амалларни бажариб келиш билан бир вақтнинг ўзида диний билимларини янада бойитиш мақсадида интернетнинг турли саҳифаларига кириб, у ерда мавжуд бўлган Рашод Камолов (Камолов Рашод Рафиқовичнинг чиқишлари ёзилган маълумотлар экспертлик гуруҳи томонидан тақиқланган диний мазмундаги материаллар рўйхатига киритилган) ва Абдуллоҳ Зуфар (Гаппоров Зофирнинг чиқишлари ёзилган маълумотлар экспертлик гуруҳи томонидан тақиқланган диний мазмундаги материаллар рўйхатига киритилган) ларнинг ақидапарастлик ғоялари билан йўғрилган диний маърузаларни ўзининг фойдаланувида бўлган “Samsung Galaxy Note 8” русумли уяли алоқа воситаси хотирасига юклаб олиб, ушбу диний маърузаларни доимий равишда тинглаб келиб, маърузаларни бошқа танишларига ҳам юбориб, ўз атрофига ҳамфикрларни тўплаш мақсадида, интернетнинг “Telegram Plus” ижтимой тармоғида ўзининг (90)024-90-93 телефон рақамига уланган “.” номли профилини яратиб, ушбу профил орқали телефонинг хотирасида сақланиб келган Рашод Камоловнинг “Бе намоз_Be namoz” деб номланган - намоз мўмин кишининг ҳужжати экани, у мусулмон саналмаслиги, намоз ўқимасдан вафот этган одамнинг ҳаққига дуо қилиш масхарабозлик экани, унинг учун “Қуръон” тиловат қилган одам гуноҳкор бўлиши ва бенамоз кишиларнинг охиратдаги ҳолати ҳақидаги фикрлари билдирилган ақидапарастлик ғоялари билан йўғрилган аудиоёзувини, 2021 йил 23 январь куни, соат 09:19 да, “Facebook” ижтимоий тармоғи орқали танишган Мамадалиев Муҳаммадоли Тўлқин ўғлининг “Telegram” ижтимоий тармоғидаги “Muhammadali Mamadaliyev” номли профилига жойлаштириш орқали тарқатиб келган.

Бундан ташқари, Ж.Тқўлврп жиноий ҳаракатларини давом эттириб, интернетнинг “Facebook” ижтимоий тармоғида ўз номидан “Жқлдрвапбек Шарофиддин ўғли” номли саҳифани ташкил этиб, 2021 йил 26 февраль куни, унинг саҳифасида “Abdul Xamid” номидан акс эттирилган Рашод Камоловнинг “8-март мусулмон аёлларни байрами эмас, эркаклар ҳам билиб қўйсин, даюс бўлиб қолмасин” деб номланган - 8 март паранжилар ёқилган, аёлларнинг исломдаги ҳукми куфр томонидан йўқ қилинган кун эканлиги, мусулмон ўз аёлини 8 март билан табриклаши, аёлини куфр билан табриклаши билан баробарлиги, аёлларни шу байрам билан табриклаши унга зинога рози бўлган бўлиши, эркак киши онаси, аёли, опаси ва қизи учун жавобгар эканлиги ҳақидаги фикрлар мужассамлашган ақидапарастлик ғоялари билан йўғрилган материални ўз саҳифасидан улашиш (поделиться) тугмасини босиш орқали жаҳон интернет тармоғида тарқатганлиги аниқланиб, унга тегишли “Samsung Galaxy Note 8” русумли телефон аппарати далилий ашё сифатида олиб қўйилган.

Ўзбекистон Республикаси Вазирлар Маҳкамаси ҳузуридаги Дин ишлари бўйича қўмита томонидан берилган 22.06.2021 йилдаги
ИП945-сонли хулосага кўра, интернетнинг “Telegram Plus” ижтимой тармоғидаги “Muhammadali Mamadaliyev” номли профилига
2021 йил 23 январь куни, соат 09:19 да юборилган “Бе намоз_Be namoz” номли Рафиқ Камоловнинг фикрлари келтирилган аудиоёзув ақидапарастлик ғоялари билан йўғрилган бўлиб, уларни Ўзбекистон Республикаси ҳудудига олиб кириш, тайёрлаш ва тарқатиш тақиқланганлиги аниқланган.

Ўзбекистон Республикаси Президенти Администрацияси ҳузуридаги ахборот ва оммавий коммуникациялар агентлиги томонидан берилган 18.03.2021 йилдаги хулосага кўра, 4.17 дақиқадан иборат “8-март мусулмон аёлларни байрами эмас, эркаклар ҳам билиб қўйсин, даюс бўлиб қолмасин” номли Рашод Камоловнинг фикрлари келтирилган видеоёзув ақидапарастлик ғоялари билан йўғрилган бўлиб, уларни Ўзбекистон Республикаси ҳудудига олиб кириш, тайёрлаш ва тарқатиш тақиқланганлиги аниқланган.

Судланувчи Ж.Тқўлврп ўз шикоятида, ҳукмни ўзгартириб, унга нисбатан озодликдан маҳрум этиш билан боғлиқ бўлмаган жазо тайинлашни сўраган.

Судлов ҳайъати, иш бўйича судья Т.Турсуновнинг маърузасини, прокурор Х.Парпиевнинг суд ҳукмини ўзгаришсиз қолдириш, шикоятни рад этиш ҳақидаги хулосасини, судланувчи Ж.Тқўлврп ва унинг адвокати Ф.Ураковларнинг шикоятни қаноатлантириш ҳақидаги фикрларини тинглаб, шикоят важларини жиноят иши ҳужжатлари билан бирга таҳлил қилиб, қуйидаги асосларга кўра суд ҳукмини ўзгаришсиз судланувчи Ж.Тқўлврпнинг шикоятини қаноатлантирмасдан қолдиришни лозим топади.

Суд ҳақиқий ҳолатни аниқлашда Ўзбекистон Республикаси ЖПКнинг 
22 ва 26-моддалари талабларига мувофиқ жиноят ишини синчковлик билан ҳар томонлама тўлиқ ўрганиб чиқиб, асосли хулосага келган.

Суд ҳукмида баён этилган хулосалар ҳақиқий иш ҳолатига мувофиқ бўлиб, ушбу хулосалар суд муҳокамасида Ўзбекистон Республикаси ЖПКнинг 94, 95-моддалари тартибида баҳоланган далиллар билан асослантирилган.

Судланувчи Ж.Тқўлврпнинг мазкур жиноятларни содир этганликдаги айби унинг ўз айбига иқрорлик билдириб берган кўрсатувларидан ташқари, иш ҳужжатларидаги унинг “Samsung Galaxy Note8” русумли уяли телефон аппаратини олиб қўйиш, кўздан кечириш ва иш учун аҳамиятли бўлган файлларни кўчириб олиш ҳақида баённомаси, интернет тармоғининг “Facebook” ижтимоий тармоғидаги “Жқлдрвапбек Шарафиддин ўғли” номли профилни кўздан кечириш баённомаси, фотожадвал ва “DVD” диски, Ўзбекистон Республикаси Вазирлар Маҳкамаси ҳузуридаги Дин ишлари бўйича қўмитанинг 22.06.2021 йилдаги № ИП945-сонли хулосаси, нарсани ашёвий далил деб топиш қарори ва унга илова қилинган фотожадваллар ҳамда ишда мавжуд бўлган барча объектив далиллар билан тўлиқ ўз тасдиғини топган.

Судлов ҳайъати, Ж.Тқўлврпнинг жиноий ҳаракатларининг юридик квалификациясига баҳо бериб, биринчи инстанция суди томонидан унинг “диний ақидапарастлик ғоялари билан йўғрилган маълумотлар ва материалларни интернет жаҳон ахборот тармоғидан фойдаланиб тарқатиш”да ифодаланган жиноий ҳаракатлари Ўзбекистон Республикаси ЖКнинг 2441-моддаси 3-қисми “г” банди билан тўғри квалификация қилинган деб ҳисоблайди.

Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарори 3-бандида, жиноят кодексининг 
8, 54-моддалари мазмунига кўра, жазо адолатли бўлиши - ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши кераклиги ҳақида тушунтириш берилган.

Ўзбекистон Республикаси ЖКнинг 7-моддасида, жиноят содир этган шахсга нисбатан у ахлоқан тузалиши ва янги жиноят содир этишининг олдини олиш учун зарур ҳамда етарли бўладиган жазо тайинланиши ёки бошқа ҳуқуқий таъсир чораси қўлланилиши кераклиги белгиланган.

Ўзбекистон Республикаси ЖКнинг 8-моддасида, жиноят содир этишда айбдор бўлган шахсга нисбатан қўлланиладиган жазо ёки бошқа ҳуқуқий таъсир чораси одилона бўлиши, яъни жиноятнинг оғир-енгиллигига, айбнинг ва шахснинг ижтимоий хавфлилик даражасига мувофиқ бўлиши кераклиги белгиланган.

Биринчи инстанция суди, судланувчи Ж.Тқўлврпга нисбатан жазо тайинлашда, унинг содир этган жиноятининг ижтимоий хавфлилик даражасини эътироф этган ҳолда Ўзбекистон Республикаси Жиноят кодексининг7, 8-моддаларида кўрсатиб ўтилган одиллик ва инсонпарварлик тамойиллари, шунингдек Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли қарори талабларидан келиб чиқиб, жиноятнинг ижтимоий хавфлилик даражасини, у томонидан содир этилган жиноят учун 5 йилдан ортиқ муддатга озодликдан маҳрум қилиш тариқасидаги жазо назарда тутилганлигини, унинг келгусидаги жиноий фаолиятини олдини олиш лозимлигини инобатга олиб, унга нисбатан ЖКнинг 57-моддасини қўллаб, ҳаракатлари учун талқин этилаётган Ўзбекистон Республикаси ЖКнинг 2441-моддаси 3-қисми санкцияси доирасида назарда тутилган озодликдан маҳрум қилиш жазосининг энг кам муддатидан ҳам камроқ муддатга озодликдан маҳрум қилиш жазосини тайинлаб, тўғри хулосага келган.

Ўзбекистон Республикаси ЖПКнинг 49713, 49717, 49718, 49726, 49731-моддаларига амал қилиб, апелляция инстанцияси судлов ҳайъати

а ж р и м     қ и л д и: 
Жиноят ишлари бўйича Яшнобод туман судини 2021 йил 30 ноябрдаги Тқўлврп Жқлдрвап Шарабиддиновичга оид ҳукмини ўзгаришсиз, судланувчи Ж.Тқўлврп томонидан келтирилган шикоят эса қаноатлантирилмасдан қолдирилсин.

